
Annotatsiya: Ushbu maqolada eksport siyosatining tadbirkorlik faoliyati rivojlanishidagi o‘rni va ahamiyati tahlil qilinadi. 
Muallif eksportni rag‘batlantirishga qaratilgan davlat siyosati vositalarining samaradorligi hamda ularning kichik va o‘rta 
biznes subyektlari uchun ta’sir mexanizmlarini ko‘rib chiqadi. Misollar asosida eksport salohiyati yuqori bo‘lgan sohalar 
aniqlanadi va amaliy tavsiyalar beriladi.

Kalit soʻzlar: eksport siyosati, tadbirkorlik, tashqi iqtisodiy faoliyat, davlat qo‘llab-quvvatlovi, kichik biznes.
Abstract: This article analyzes the impact of export policy on the development of entrepreneurial activity. The author 
explores the effectiveness of government incentives for export-oriented small and medium-sized enterprises and provides 
practical recommendations.

Key words: export policy, entrepreneurship, foreign economic activity, government support, small business.
Аннотация: В статье рассматривается влияние экспортной политики на развитие предпринимательской 
деятельности. Автор анализирует эффективность механизмов государственной поддержки экспортно-
ориентированных субъектов малого и среднего бизнеса и предлагает практические рекомендации.

Ключевые слова: экспортная политика, предпринимательство, внешнеэкономическая деятельность, 
государственная поддержка, малый бизнес.

K I R I S H
Mamlakat iqtisodiy barqarorligini ta’minlash va jahon bozorida raqobatbardoshlikni oshirishda eksport 

faoliyati muhim ahamiyatga ega. Ayniqsa, bugungi globallashuv sharoitida tadbirkorlik subyektlarini tashqi 
bozorlarga olib chiqish nafaqat ularning daromadlarini oshiradi, balki milliy iqtisodiyot uchun yangi moliyaviy 
manbalarni ham yaratadi. Shu nuqtayi nazardan, eksport siyosatining samarali yo‘lga qo‘yilishi tadbirkorlik 
subyektlarining faol rivojlanishiga zamin yaratadi.

O‘zbekiston ham bu yo‘nalishda muhim islohotlarni amalga oshirib, eksportga yo‘naltirilgan iqtisodiyot 
modeliga o‘tishni maqsad qilgan. Ushbu maqolada davlatning eksport siyosati, uning tadbirkorlikni 
rivojlantirishdagi o‘rni, amaliy natijalari va istiqbollari tahlil qilinmoqda [1].

Shu bois, davlat eksport siyosatini to‘g‘ri yo‘lga qo‘yishi hamda tadbirkorlik subyektlarini tashqi bozorlarga 
olib chiqish uchun zarur infratuzilmani yaratishi bugungi kunning dolzarb masalalaridandir.

M A V Z U G A  O I D  A D A B I Y O T L A R  S H A R H I
Ko‘plab xorijiy va mahalliy olimlar eksport siyosatining tadbirkorlik rivojiga ta’siri haqida ilmiy ishlar olib 

borgan. Masalan, Krugman P. va Obstfeld M. 2009-yildagi tadqiqotlarida tashqi savdoning mamlakat ichki 
ishlab chiqarishiga rag‘batlantiruvchi ta’sirini ko‘rsatadi. O‘zbekiston olimlaridan Yo‘ldoshev Sh. esa 2020-yilda 
olib borgan tadqiqotlarida eksportni rag‘batlantirishga qaratilgan kredit va subsidiyalarni muhim vosita sifatida 
qayd etgan.

Jahon banki 2022-yilgi ma’lumotlariga ko‘ra, rivojlanayotgan mamlakatlarda eksportga yo‘naltirilgan 
tadbirkorlik siyosatlari iqtisodiy o‘sishni tezlashtirishda muhim rol o‘ynaydi. Shuningdek, Porter M. o‘zining 
“Milliy raqobat ustunligi” nazariyasida eksport salohiyatini milliy iqtisodiy strategiyaning ajralmas qismi sifatida 
baholagan.

Mahalliy mualliflardan Hasanov B. o‘z tadqiqotlarida O‘zbekiston eksport tizimining institutsional asoslarini 
tahlil qilgan. Unga ko‘ra, logistika infratuzilmasining yetarli darajada rivojlanmagani eksport salohiyatini 
cheklovchi asosiy omillardan biridir [3].

Ushbu maqola yozilishida tahliliy va statistik metodlar qo‘llanilgan. Eksport ko‘rsatkichlari bo‘yicha Davlat 
statistika qo‘mitasi va Savdo-sanoat palatasi ma’lumotlaridan foydalanilgan. Shuningdek, ayrim yirik eksportchi 
tadbirkorlik subyektlari faoliyati o‘rganilgan.

T A D Q I Q O T  M E T O D O L O G I YA S I
Ushbu maqolada tahliliy va statistik uslublar asosida eksport siyosatining tadbirkorlikka ta’siri o‘rganilmoqda. 

Asosiy e’tibor davlat siyosatining normativ-huquqiy asoslari, eksportni qo‘llab-quvvatlash dasturlari, kredit va 
soliq imtiyozlari, logistika infratuzilmasi kabi omillarga qaratilgan. Tahlillar O‘zbekiston Respublikasining rasmiy 
statistika ma’lumotlari asosida olib borilgan.

Tahlil va natijalar.
O‘zbekiston Respublikasi tomonidan so‘nggi yillarda eksport siyosatini takomillashtirishga qaratilgan 

quyidagi yo‘nalishlar bo‘yicha ishlar olib borilmoqda. Huquqiy-me’yoriy baza mustahkamlanmoqda. Eksport 
faoliyatini tartibga soluvchi Prezident qaror va Farmonlari, Vazirlar Mahkamasining qarorlari qabul qilinmoqda 
(masalan, PQ–4862-son1, VMQ–709-son2 qarorlar).

Moliyaviy qo‘llab-quvvatlash doirasida eksportga yo‘naltirilgan korxonalar uchun kreditlar, subsidiyalar 
va imtiyozli soliq rejimlari ajratilmoqda. Eksportoldi moliyalashtirish mexanizmlari bosqichma-bosqich 
rivojlanmoqda.

Eksport infratuzilmasi ham kengaytirilmoqda. “Yagona eksport oynasi”, “UzTrade” platformasi, savdo 
vakolatxonalari orqali tashqi bozorlarga chiqishga qulay sharoit yaratilmoqda.

Shuningdek, eksportni sug‘urtalash va kafillik tizimi yo‘lga qo‘yilgan. Tadbirkorlar tashqi risklardan 
himoyalanmoqda, bu esa ularning eksport faoliyatiga bo‘lgan ishonchini oshirmoqda [2].

Ma’lumki, tadbirkorlikni rivojlantirishda eksport salohiyatidan to‘liq foydalanish uchun davlat tomonidan olib 
borilayotgan siyosat muhim ahamiyatga ega. Biroq amaliyotda ushbu siyosatni samarali amalga oshirishda 
qator tizimli va amaliy muammolar mavjud.

Ularni quyidagi yo‘nalishlar bo‘yicha guruhlash mumkin: tadbirkorlar orasida eksport bozorlariga oid 
bilimlarning cheklangani kuzatilmoqda. Aksariyat kichik va o‘rta korxonalar xorijiy talablar, bojxona tartib-
qoidalari, logistika yo‘nalishlari hamda xalqaro savdo bitimlari haqida yetarlicha ma’lumotga ega emas.

Marketing va xorijiy til bilimlarining yetishmasligi xalqaro mijozlar bilan bevosita aloqa o‘rnatishni 
qiyinlashtirmoqda. Moliyaviy vositalardan foydalanishdagi cheklovlar, logistika va infratuzilma muammolari, 
mahsulot sifat va standartlariga oid masalalar, davlat tomonidan qo‘llab-quvvatlash tizimining yetarli 
darajada ishlamasligi, bozor diversifikatsiyasi va raqobatbardoshlik darajasining pastligi, shuningdek, raqamli 
texnologiyalar va onlayn savdo imkoniyatlarining cheklanganligi bu boradagi dolzarb muammolardandir.

Eksport siyosati — bu davlat tomonidan mamlakat mahsulotlari va xizmatlarini xorijiy bozorga olib chiqish, 
ularning raqobatbardoshligini ta’minlash hamda eksport hajmini oshirishga qaratilgan huquqiy, institutsional va 
moliyaviy choralar tizimidir.

Asosiy yo‘nalishlari quyidagilardan iborat:
eksportni rag‘batlantiruvchi soliq va boj imtiyozlari;
moliyaviy qo‘llab-quvvatlash (kreditlar, grantlar, sug‘urta);
tashqi bozorlarga kirishni soddalashtirish;
eksport faoliyatini axborot va konsalting orqali qo‘llab-quvvatlash.
Davlat eksport siyosatini belgilashda iqtisodiy ustuvorliklardan kelib chiqib harakat qiladi. Ayniqsa, kichik va 

o‘rta tadbirkorlik subyektlari uchun bu siyosat dolzarb bo‘lib, ularning mahsulotlari mahalliy bozor chegarasida 
qolib ketmasligi uchun tashqi bozorlarga chiqish zarurati ortib bormoqda.

Tadbirkorlik va eksport bir-birini to‘ldiruvchi, mustahkamlovchi iqtisodiy faoliyat turlaridir. Tadbirkorlik yangi 
mahsulot, xizmat va texnologiyalarni ishlab chiqadi va ularni eksport orqali jahon bozorlariga olib chiqadi. 
Eksport esa o‘z navbatida tadbirkorning daromadini oshiradi, investitsiyalarni jalb qiladi va ishlab chiqarishni 
kengaytirishga zamin yaratmoqda [3].

1	  https://lex.uz/ru/docs/-5045889
2	  https://lex.uz/uz/docs/-5739815

Shuningdek, kichik tadbirkorlik subyektlari eksport faoliyatida quyidagi afzalliklarga ega:
mahsulotni moslashuvchan ishlab chiqarish imkoniyati;
mahalliy xomashyo asosida ishlash;
ishlab chiqarish xarajatlarining nisbatan pastligi.
Shu bilan birga, ushbu subyektlar ko‘pincha tashqi bozorlarga chiqishda davlat ko‘magiga muhtoj bo‘ladi. 

Shuning uchun eksport siyosati aynan ularga yo‘naltirilgan bo‘lishi lozim (1-jadval).

1-jadval. O‘zbekiston eksport hajmi va kichik biznesning ulushi (2020–2024-yillar)

Yil Umumiy eksport hajmi 
(mlrd. AQSH doll.)

Kichik biznes ulushi 
(%)

Eksportchi 
korxonalar soni

Yangi eks eksport 
bozorlar soni

2020 13.0 26.1% 3 200 2

2021 15.3 28.5% 3 750 3

2022 17.5 30.2% 4 500 4

2023 19.8 31.7% 5 200 5

2024 22.1 33.9% 6 000 6
Manba: Statistik ma’lumotlari asosida tayyorlangan.

Ushbu jadvaldan ko‘rinib turibdiki, 2020–2024-yillar davomida O‘zbekistonda umumiy eksport hajmi o‘sish 
sur’atlari barqaror bo‘lib, 13 milliard dollardan 22 milliard dollarga yetgan. Bu esa mamlakatning tashqi iqtisodiy 
siyosatida ijobiy dinamika shakllanayotganini ko‘rsatmoqda [9].

Kichik biznesning eksportdagi ulushi ham oshib bormoqda: 2020-yilda 26,1 % bo‘lgan bo‘lsa, 2024-yilda 
bu ko‘rsatkich 33,9 % ga yetdi. Bu esa davlat tomonidan kichik tadbirkorlikni eksportga jalb etish yo‘lida olib 
borilayotgan qo‘llab-quvvatlov siyosatining samaradorligini namoyon etmoqda.

Shuningdek, eksport bilan shug‘ullanuvchi korxonalar soni yildan-yilga ortib bormoqda, bu esa yangi 
tadbirkorlarning tashqi bozorga kirib kelayotganidan darak beradi. Jumladan, 2020-yilda bu ko‘rsatkich 3 200 
tani tashkil qilgan bo‘lsa, 2024-yilga kelib 6 000 dan oshgan [9].

Yana bir muhim ko‘rsatkich — bu yangi eksport bozorlarining soni. Har yili kamida bitta yangi xalqaro bozor 
zabt etilayotgani yaqqol ko‘zga tashlanmoqda. Bu esa eksportda diversifikatsiyalashuv jarayoni ketayotganini 
anglatadi.

Aytish joizki, tahlildan kelib chiqadigan muhim jihatlar shundan iboratki: eksport hajmi o‘sib borayotgan 
bo‘lsa-da, kichik tadbirkorlarning ulushi hanuz cheklangan. Bu sohaga yanada ko‘proq qo‘llab-quvvatlov zarur. 
Eksportchi korxonalar sonining ortib borishi yangi tadbirkorlarning tashqi bozorga intilayotganidan dalolat beradi. 
Biroq ularning barqaror faoliyatini ta’minlash uchun moliyalashtirish, sertifikatlash va logistik imkoniyatlarni 
kengaytirish muhim hisoblanadi.

Bundan tashqari, eksport qiluvchi tadbirkorlar uchun soliq stavkalarini kamaytirish, kreditlarni kafolatlash va 
sug‘urta mexanizmlarini joriy etish rag‘batlantiruvchi omillar bo‘lib xizmat qilmoqda. Shuningdek, E-commerce 
va B2B platformalari orqali xalqaro xaridorlar bilan bog‘lanish va mahsulotni reklama qilish imkoniyatlari 
kengaymoqda. Shu sababli raqamli savdo ko‘nikmalarini tadbirkorlarga o‘rgatish dolzarb masalalardan biridir 
(2-jadval).

2-jadval. Namangan viloyatida 2020–2024-yillarda eksport hajmi (mln. AQSh dollari hisobida) [9]

Yil Eksport hajmi (mln 
$) O‘sish sur’ati (%) Asosiy eksport mahsulotlari

2020 121.4 — To‘qimachilik, meva-sabzavot, charm

2021 148.7 +22.5 To‘qimachilik, meva-sabzavot, poyabzal

2022 176.9 +18.9 To‘qimachilik, quritilgan mevalar, choy

2023 209.3 +18.3 To‘qimachilik, texnika qismlari, oziq-ovqat

2024 237.5 +13.5 To‘qimachilik, farmatsevtika, qurilish materiallari

Yuqoridagi jadvaldan ko‘rinib turibdiki, Namangan viloyatining eksport hajmi so‘nggi besh yil davomida 
barqaror o‘sib bormoqda. 2020-yilda eksport hajmi 121,4 mln AQSh dollarini tashkil qilgan bo‘lsa, 2024-yilda bu 
ko‘rsatkich 237,5 mln dollarga yetishi kutilmoqda. Bu esa 2020-yilga nisbatan deyarli 2 baravar ko‘p deganidir 
[9].

Shu bois, yangi bozorlarning ochilishi davlatning diplomatik va savdo siyosati eksportga ijobiy ta’sir 
ko‘rsatayotganini anglatadi.

Bundan tashqari, O‘zbekiston eksport siyosatining asosiy ustunlari quyidagilarni o‘z ichiga oladi:
eksport qiluvchi tadbirkorlarni moliyaviy qo‘llab-quvvatlash, jumladan kreditlar, kafolatlar va sug‘urtalar;
eksport infratuzilmasini rivojlantirish, logistika va bojxona tizimlarini optimallashtirish;
milliy mahsulotlar raqobatbardoshligini oshirish, sifat va sertifikatlash tizimini xalqaro standartlarga 

moslashtirish;
raqamli eksport platformalarini joriy etish va tadbirkorlar uchun onlayn bozorlar ochish.

X U L O S A  V A  T A K L I F L A R
Yuqoridagilardan kelib chiqib, shuni aytish lozimki, tadbirkorlik subyektlarini rivojlantirish va ularni xalqaro 

bozorga olib chiqish har qanday iqtisodiyotning barqaror o‘sishini ta’minlovchi muhim omillardan biridir. 
O‘zbekistonda eksport salohiyatini kengaytirish bo‘yicha davlat tomonidan qator muhim tashabbuslar amalga 
oshirilayotgan bo‘lsa-da, amaliyotda bu yo‘nalishda hali ham yechimini kutayotgan muammolar mavjud.

Shu bois, eksportga yo‘naltirilgan tadbirkorlikni rivojlantirish uchun kompleks va tizimli yondashuv muhim 
ahamiyat kasb etadi. Eksport siyosatini faqat imtiyoz va subsidiyalar asosida emas, balki uzluksiz o‘quv, 
maslahat, moliyaviy va logistika xizmatlari bilan qo‘llab-quvvatlash zarur. Davlat tomonidan eksport jarayonlarini 
soddalashtirish, yangi bozorlarni ochish, mahsulotlarni sertifikatlash tizimini isloh qilish va tadbirkorlar uchun 
“yagona oynali” xizmatlarni kengaytirish dolzarb hisoblanadi.

Shuningdek, eksport salohiyatini yanada oshirish uchun hududlar kesimida eksport strategiyasini ishlab 
chiqish, tarmoq asosida rivojlanayotgan kichik biznes subyektlarini milliy eksport tizimiga integratsiya qilish 
zarur bo‘lmoqda.

